MALTA

KAMRA TAD-DEPUTATI

KUMITAT PERMANENTI GĦALL-IPPJANAR TA’ L-IŻVILUPP

(Unedited and unrevised report)

L-GĦAXAR PARLAMENT

Laqgħa Nru. 4
L-Erbgħa, 19 ta’ Ottubru, 2005

Stampat fl-Uffiċċju ta' l-Iskrivan

Kamra tad-Deputati

Malta

Prezz Lm1

L-GĦAXAR PARLAMENT

KUMITAT PERMANENTI GĦALL-IPPJANAR TA’ L-IŻVILUPP

Laqgħa Nru. 4
L-Erbgħa, 19 ta’ Ottubru, 2005

Il-Kumitat iltaqa' fil-Palazz, il-Belt Valletta, fis-6:44p.m.
Talba

MINUTI

Il-Minuti tal-Laqgħa Nru. 3 li saret fis-6 ta’ Lulju, 2005 ġew konfermati.

APPOINTMENT OF A SUBSTITUTE TO THE AUDIT OFFICER
  THE CHAIRMAN (Onor. George Pullicino, Ministru għall-Affarijiet Rurali u Ambjent): Nirringrazzjakom li qed tattendu għal dan il-Kumitat u nistgħu ngħaddu mal-ewwel għall-item li għandna fuq l-aġenda li huwa l-ħatra ta’ substitute ta’ l-audit officer. Jien irċevejt kommunikazzjoni bħala l-ministru responsabbli mill-MEPA, mill-audit officer li huwa l-Perit Joe Falzon fejn ġibed l-attenzjoni f’Lulju li għandu każijiet quddiemu fejn hu ħass li ma jistax jarahom hu għaliex kienu deċiżjonijiet li jmorru lura għal meta hu kien chairman tad-development control commission.   Huwa talab li jkun hemm audit officer substitute li jkun jista’ jara dawk il-każijiet. Dan kien f’Lulju, fil-fatt tlabt lis-Sur Falzon peress li konna viċin ir-recess tas-sajf  jekk dan hux urġenti u qalli li nistgħu inħalluha għal meta jerġa’ jiltaqa’ l-parlament. U għalhekk tlabt biex jiltaqa’ dan il-kumitat biex niddiskutu il-bżonn ta’ dan is-substitute ta’ l-awditur.

Jien irċevejt ittra wara li tlabt liċ-chairman tal-MEPA u mort u kellimtu fuq il-ħtieġa tan-nominazzjoni ta’ din il-persuna u l-bord tal-MEPA fl-aħħar laqgħa fil-fatt ipproponew li din il-persuna tkun is-Sur Louis Cilia.  Tajjeb ngħid li s-Sur Louis Cilia għamel l-ewwel tliet snin membru ta’ l-awtorita` ta’ l-ippjanar  meta din kienet għadha meta twaqfet u sa ftit ġranet ilu kien segretarju permanenti fil-ministeru tat-trasport.  Il-bord tal-MEPA ippreżenta dan l-isem u jien personalment m’għandix oġġezzjoni li s-Sur Louis Cilia jinħatar substitute ta’ l-audit officer, pero` l-liġi tgħid li l-isem ta’ l-audit officer irid ikun diskuss fil-kumitat permanenti dwar l-iżvilupp.

  ONOR. JOSEPH BRINCAT:   Jien nistqarr number one l-ħtieġa li jkun hemm substitute meta jkun hemm dak li ngħidulu konflitt ta’ interess huwa ovvju, speċjalment f’pajjiż żgħir bħal tagħna fejn persuna tista’ b’xi mod tkun, jiġifieri b’xi mod fil-limiti tar-raġunevolezza, tkun konnessa ma’ każ jew għax iddeċieditu jew għax perit jew għax hemm xi ħadd jiġi minnu jew hemm objector li jiġi minnu jew għaliex joqgħod fl-area.  Naħseb li dan il-prinċipju li wieħed jastjeni minħabba interessi konflinġenti għandha tkun ħaġa li wieħed joħroġ biha u mhux wieħed jistenna li jinstab li baqa’ hemmhekk meta dan kellu interess, ikun involut b’xi mod id-demm, bi żwieġ, b’għerusija jew bi ħbiberija.  Allura naħseb li l-prinċipju li jkun hemm substitute m’huwiex ħażin.  Qed ngħid dan mingħajr ebda riflessjoni fuq is-Sur Joe Falzon li għandi l-akbar opinjoni u rispettabilita’ lejh għal korrettezza u l-mod għaqli kif dejjem aġixxa kull fejn kien hu. L-impressjoni li jħalli warajh hija Ii huwa bniedem serju.  

Imbagħad qed ngħid dan pożittiv ma niddejjaq xejn, fuq persuni li jkunu qed jiġu nominati jekk ma tkunx tafhom u tarahom joperaw, u jien lis-Sur Cilia ma rajtux jopera, ma nkunx nista’  nagħmel ġudizzju.  L-antipatika hija li veru li l-liġi tgħid li dawn għandhom jiġu diskussi fil-Kamra ...  U din qed ngħidha bħala prinċipju mhux fuq is-Sur Louis Cilia.  Anke meta l-parlament jivvota għal president.  Li tiġi tivvota fuq persuna pubblikament billi tgħolli idejk ma naħsibx li f’pajjiż żgħir bħal tagħna hija xi ħaġa healthy.  U l-istess jista’ jingħad għall-għażla ta’ Speaker.  Naħseb li għandu jkun hemm ċerti soundings li jkunu iktar jagħmlu sens u iktar iħallu ċerta liberta` ta’ diskussjoni. Tgħidli allura ssir kukkanja minn warajh?  Le, m’hemmx għalfejn, imma kieku s-substitute kellu jkun l-assistant li hemm illum, ma kien ikolli assolutament l-ebda oġġezzjoni. Qed ngħid għall-Perit Caccopardo li jassisti u huwa investigator mal-Perit Falzon.  Ma kien ikolli assolutament l-ebda oġġezzjoni għaliex nafu u għalkemm mhux dejjem qbilt miegħu - impossibbli għaliex naħseb kultant lanqas miegħu nnifsu ma jaqbel - huwa bniedem li kulħadd jgħid li għandu kuraġġ, bniedem straight, eċċ.  

Qed ngħid dawn l-affarijiet għaliex għalkemm m’iniex se nagħmel oġġezzjoni għal din in-nomina, naħseb li għandna nieħdu din l-opportunita` biex f’emenda li ssir fil-liġi wieħed jikkonsidra li fejn jidħlu ismijiet - nerġa’ ngħid bl-ebda rifless fuq is-Sur Louis Cilia -  ikun hemm diskussjoni informali jekk ikun hemm nuqqas, għaliex jista’ pesuna oħra tkun taf ċerti affarijiet fuq wieħed li se jsir Speaker minn hawn u għaxar snin oħra, u tgħid lil m’huwiex idoneu biex ikun Speaker, jew mhux idoneu biex ikun president tar-repubblika imbagħad isib li nies mill-partit tiegħu stess iridu jivvotawlu għaliex ikun hemm min iddeċieda b’dak il-mod.

U qed ngħidu dan aktar bi prinċipju għaliex effettivament in-nomina li se ssir hija marġinali.  Meta kien hemm il-Perit Joe Falzon kienet b’vot unanimu, imma ma nħossx li fuq Louis Cilia li għandna xi oġġezzjoni għal dawn il-każijiet.

  THE CHAIRMAN:  F’idejja għandi s-cv tas-Sur Louis Cilia.  Huwa ġie nominat min-naħa tal-bord tal-MEPA, kien membru ta’ l-istess bord fit-twelid tagħha, għamel żmien twil fis-servizz ċivili, fil-fatt l-aħħar pożizzjoni tiegħi mas-servizz pubbliku kienet ta’ permanent secretary.

  ONOR. JOSEPH BRINCAT:  Issa li qed tinġibidli l-attenzjoni nista’ ngħid li lil Louis Cilia nafu u ħdimt miegħu meta kien fl-intern u kien hemm il-proġett tal-liġi dwar il-pulizija.  Irrid ngħid li Louis Cilia huwa civil servant li fl-opinjoni tiegħi jservi definittivament lill-istat; l-ewwel dedikazzjoni tiegħu hija l-istat. 

  THE CHAIRMAN:   Jiġifieri għandek fiduċja fih?

  ONOR. JOSEPH BRINCAT:  Mija u għaxra fil-mija, l-istess bħal Joe Falzon, pero` dak kollu li għedt qabel, jibqa’ validu għaliex jista’ jkun hemm għaxra min-nies li jafuh minn ċertu aspett, u jien per eżempju, minn x’imkien ieħor imma from liable sources nsta’ nkun naf - nerġa’ ngħid li mhux qed ngħid fuq Louis Cilia – xi ħaġa li lili ma tħallinix komdu la li ngħidha fil-pubbliku bħala fatt, imma lanqas li nirriskja li persuna tkun nominata għal xi ħaġa hekk.

  THE CHAIRMAN:  Li xtaqt forsi niċċara huwa li l-proċedura fil-liġi hija ċara; l-isem huwa diskuss min-naħa tal-bord tal-MEPA, jiġi rakkmandat minn din il-Kamra min-naħa tal-Ministru imbagħad huwa l-kumitat li effettivament irid jagħti opinjoni.

    ONOR. JOSEPH BRINCAT:   Jien li qed ngħid mhux fuq il-liġi kif inhi llum, naqbel miegħek li l-liġi qiegħda hekk, imma jien ma naqbilx radikalment li dak li ssejjaħlu awditur, hu x’inhu, tinnominah l-istess persuna jew l-istess bord għaliex huwa anke persuna ġuridika, li se tiġi tassessa fuqu.   

  THE CHAIRMAN:   Naħseb li kollox jorbot fuq il-validita` u l-kwalita` tal-persuna għaliex Joe Falzon bl-istess proċedura ġie maħtur.
  ONOR. JOSEPH BRINCAT:   Ma naħsibx li qed tifhimni. Jien m’iniex qed ngħidlek li l-persuni mhumiex tajbin u idonei.  F’dan il-każ m’hijiex xi ħaġa kbira li jkun substitute tas-Sur Joe Falzon f’każi limitati, imma x’sens jagħmel li l-ismijiet jistgħu jkunu suġġeriti mill-bord meta mbagħad finalment il-bord ta’ l-għażla ma jkunx l-istess bord li fuqu se jissorvelja l-awditur?  Din il-kelma “awditur” - u għedtha pubblikament u għedtha anke bil-kitba - kellna każijiet ħalli ma nsemmix ta’ Malta, tal-famużi Enron u Parmalat.  Jekk l-awditur ikun impjegat, inkarigat u mħallas minn min jappuntah, kemm ikun inklinat li jekk ikun hemm il-problemi jurihom?   He owes it, jekk mhux ħaġa oħra – ejja f’dan il-każ ma ngħidux il-flus – it-titlu.

  ONOR. CHARLES BUHAGIAR:  Jiġifieri kif inhi qiegħda l-liġi, il-MEPA board jirrikkmanda u aħna nagħtu l-approvazzjoni?

  THE CHAIRMAN: Iva, fil-fatt għandi l-liġi f’idejja u partikolarment artiklu 17 paragrafu (c) sub-paragrafu (i) li jgħid li għandu jkun hemm uffiċjal dwar il-verifika, maħtur mill-awtorita` bi ftehim mal-ministru wara li jikkonsulta mal-kumitat permanenti u li għandu jistħarreġ il-funzjonijiet kollha u l-operat ta’ l-awtorita`. Jiġifieri maħtur mill-awtorita`, bi ftehim mal-ministeru,  jiġifieri l-ministeru jrid jaqbel li dik il-persuna, u li l-ministru jkun ikkonsulta mal-kumitat permanenti.

  ONOR. CHARLES BUHAGIAR: Jiġifieri l-Onor. Brincat sewwa qed jgħid. Jiġifieri qed naħtru lil xi ħadd biex jiġġudika lil xi ħadd li jkun ħatru!  (Interruzzjonijiet)

  THE CHAIRMAN:  Onor. Buhagiar, hawnhekk m’aħniex niddiskutu l-liġi, imma qed nimxu magħha. 

  ONOR. JOSEPH BRINCAT:  Iva, għandek raġun u m’iniex nagħti tort lilek, imma qed ngħidlek to keep it in mind li din nibdluha.  Din daqslikieku imputati ġo kawża jagħżlu liema maġistrat se jiġġudikah. 

  THE CHAIRMAN:  Naħseb li dan il-punt ġie diskuss anke fit-tul meta din il-liġi kienet ġiet riveduta fil-parlament fl-2002.  Issa jekk irridu nwessgħu d-diskussjoni fuq  ….

  ONOR. JOSEPH BRINCAT:  Jien sempliċement qed niġbidlek l-attenzjoni għaliha la nqalgħet il-kwestjoni għaliex aktar jagħmel sens li l-ministru jaħtar l-awditur, jew dan il-kumitat jaħtar l-awditur għaliex dan se jissorvelja fuq l-operat tal-MEPA.  Bil-Latin hemm il-prinċipju “nemo iudex in causa sua”...

  THE CHAIRMAN:  Imma  jekk il-ministru ma jaqbilx mal-persuna u anke meta jkun ikkonsulta ma’ dan il-Kumitat …  Issa nagħtu kas hawnhekk il-Kumitat jgħid li ma jaqbilx u jkun hemm raġunijiet validi, il-ministru anke jekk kellu l-opinjoni tal-bord, xorta ma jappuntahx. Għaliex l-appointment isir bi ftehim mal-ministru.

  ONOR. JOSEPH BRINCAT:  Issa ejjew nieħdu l-każ bil-maqlub u ngħidu li s-Sur Louis Cilia m’għandux ikun għax pjuttost twil iż-żejjed mal-medja tal-Maltin.  U l-ministru jgħid veru, ħdejn il-Maltin l-oħrajn twil iż-żejjed naqbel magħkom mela ma nagħmlux lilu ħalli nġibuh medju man-nies l-oħrajn.  Lil min se nagħmlu?  Ma nistgħux ngħiduha.  Mhux billi jiġi maħtur mill-MEPA jew under the aegis tal-MEPA, imma li xi ħaddieħor se jagħmillu watch dog, imma li jien nagħżel il-watchdog tiegħi ...

  THE CHAIRMAN:  Onor. Bricat, anke kieku kelli nagħtik ir-raġun issa.  Jiena irrid niżfen għall-mużika li għandi fil-liġi.

  ONOR. JOSEPH BRINCAT:  Għandek raġun, imma tajjeb li l-liġi hija kif inhi jew inkella ma’ l-ewwel opportunita` li jkun hemm inbiddluha ħalli din verament tagħti awtonomija lill-awditur?

  THE CHAIRMAN:  Jiena naħseb li ġaladarba jrid isir bi ftehim mal-ministru ma nara xejn ħażin, l-agħar kien ikun kieku l-appointment tal-persuna  jsir mill-istituzzjoni mingħajr l-ebda ...

  ONOR. JOSEPH BRINCAT:  Ħalli ngħidlek fejn hi ħażin.  Għaliex jekk isir bi qbil mal-ministru ejjew ngħidu aħna jkun hemm bord u jgħidlek:  Mela le ma nagħmilx awditur fuqi!  Mela jien nipproponilu wieħed li żgur se jgħidli le.  Hu ma jistax jgħidi b’ieħor u ngħidlu le, u noqogħdu nilagħbu t-tennis u ma jkunx hemm awditur.

  THE CHAIRMAN:  Dik is-sitwazzjoni m’hijiex biss fuq l-awditur imma hija wkoll fuq l-uffiċċju ta’ l-ombudsman fil-pajjiż.

  ONOR. JOSEPH BRINCAT:  L-ombudsman fil-pajjiż huwa nominat mill-parlament u sakemm tasal għall-persuna, eċċ ...

  THE CHAIRMAN:  Imma jekk ma jkollokx żewġ terzi tista’ toqgħod tilgħab it-tennis kif qed tgħid int.

  ONOR. JOSEPH BRINCAT:  Imma min jinnominah?  Il-parlament li huwa istituzzjoni assolutament differenti.  Hawnhekk qed ngħidu l-istituzzjoni li qed tiġi ssorveljata tagħżel hi l-watchman fuqha!

  THE CHAIRMAN:  Li jrid ikun approvat mill-ministru.

  ONOR. JOSEPH BRINCAT:  U jekk ma japprovahx il-ministru jgħidulu jerġgħu jressqu ieħor u jerġa’ ma jkunx approvat mill-ministru.  Jien m’iniex qed nagħtik tort għaliex il-liġi sibtha hekk inti, imma aħna jekk insibu xi ħaġa li m’hijiex qiegħda sew, għandna nħalluha kif  tkun jew għandna naraw kif nagħmluha aħjar?

  THE CHAIRMAN:  Jien naħseb li dan huwa punt li jista’ jiġi diskuss fi stadju ieħor.  Fil-mument qed niddiskutu jekk is-Sur Louis Cilia huwiex persuna idonea li jista’ jokkupa l-pożizzjoni ta’ awditur sostitut.  Meta  saret il-liġi ma kien hemm xejn fiha li jgħid li huwa meħtieġ li jkun hemm sostitut.  Fil-fatt biex inkun fair, meta ġejna l-ewwel darba biex naħtru lil Joe Falzon, l-Onor. Buhagiar kien qajjem dan il-punt tal-liġi u konna għidna: Isma’ ħa naraw l-affarijiet kif se jissuċċiedu.  Issa ġara li hemm tliet każijiet quddiem Joe Falzon li hu ma deherlux li għandu jinvestigahom hu għax huma rilevanti għall-perijodu li hu kien chairman tad-DCC.  Naħseb li huwa importanti li dawn it-tliet każijiet ma jitħallewx fuq l-ixkaffa imma naħtru s-sostitut awditur.  Issa  jekk naħsbu li m’hemmx raġunijiet li għandhom jimpedixxuh milli dan ...

  ONOR. CHARLES BUHAGIAR:  Is-sostitut għandu l-istess funzjonijiet eżatti ta’ l-awditur?

  THE CHAIRMAN:  Iva.
  ONOR. JOSEPH BRINCAT:  Onor. Buhagiar, qisna qegħdin nappuntaw ieħor għax l-ieħor ma jistax jiffunzjona.

  ONOR. CHARLES BUHAGIAR:  Jiġifieri dan se jkun abbinat ma’ każi partikolari?

  THE CHAIRMAN:  Ma’ każijiet li l-awditur li hemm illum jidhirlu li m’għandux jinvestiga hu.

  ONOR. CHARLES BUHAGIAR:  Jien il-problema nafha differenti min-naħa tal-każ ta’ l-awditur tal-MEPA; jien nafha li l-case load  li għandu ma jistax ilaħħaq magħha.

  THE CHAIRMAN:  Le, it’s not the case, fil-fatt jien għandi korrespondenza quddiemi li ntbagħtet liċ-chairman tal-MEPA fuq dawn it-tliet każijiet. 

  ONOR. CHARLES BUHAGIAR:  It’s not the case jiġifieri mhux qed jinħatar is-sostitut għalhekk.

  THE CHAIRMAN:  Is-sostitut mhux se jinħatar biex jieħu mil-load, imma biex jara dawk il-każijiet li l-awditur li hemm illum jidhirlu li hu għandu konflitt u ma jridx jismagħhom hu.  Fil-fatt fuq każ partikolari nista’ naqra l-ittra li ntbagħtet lili u liċ-chairman tal-MEPA f’Lulju:

“In carrying out the investigation in terms of 17 (c) I am encountering occasional cases where I cannot proceed with my duties due to a conflict of interest.  Although this issue was raised .... it would be appreciated if the substitute audit officer is appointed to act in my stead whenever such cases arise.”. 

Jiġifieri meta hu jidhirlu li għandu l-problemi.

  ONOR. CHARLES BUHAGIAR:  Imma fuq il-punt li qajjimt li l-awditur li hemm bħalissa jaħseb li għandu case load kbira wisq biex jiħħendiljaha ...

  THE CHAIRMAN:  Jiena qatt ma ġiet ikkomunikata lili din.

  ONOR. CHARLES BUHAGIAR:  Jien naf li b’xi mod ma’ l-awditur hemm il-perit Carmelo Caccopardo ... 

  THE CHAIRMAN:  Li kien issuġġerih l-awditur stess.

  ONOR. CHARLES BUHAGIAR:  ...  li jien ma nafx x’inhu r-role tiegħu.

  THE CHAIRMAN:  Biex jgħinu fl-investigazzjonijiet.

  ONOR. CHARLES BUHAGIAR:  Jiġifieri l-awditur għandu dritt jaħtar lil min irid hu biex jgħinu.

  THE CHAIRMAN:  Il-liġi stess tgħid biex ikollu l-assistenza u Joe Falzon talab lill-MEPA biex tappunta lill-Perit Caccopardo biex jassistih fid-day-to-day work.

  ONOR. CHARLES BUHAGIAR:  Pero` il-Perit Caccopardo – m’iniex qed ngħid għalih personali imma seta’ kien ħaddieħor - ma jistax jieħu deċiżjonijiet; id-deċiżjonijiet jeħodhom Joe Falzon.

  THE CHAIRMAN:  Fil-fatt ir-rapporti huma rapporti ta’ l-awditur tal-verifika, jista’ jkun għamel il-paper work imma mhux hu jirrispondi għar-rapporti.

   ONOR. JOSEPH BRINCAT:  Jien narahom jaħdmu jiġifieri, il-Perit Caccopardo jkun qed jagħmel ċerta investigazzjoni u anke riċerka imbagħad il-Perit Falzon jidħol ħin ieħor jara l-affarijiet.

  ONOR. CHARLES BUHAGIAR:  Jien qed nistaqsi kif taħdem is-sistema.

  THE CHAIRMAN:  L-Onor. Brincat peress li huwa r-rappreżentant ta’ l-oppożizzjoni fuq il-bord tal-MEPA jaf għax anke dawn ir-rapporti jitilgħu quddiem il-bord.  Hawn aktar domandi?  Jidher li m’hawnx għalhekk qed neħodha li hawn approvazzjoni unanima li s-Sur Louis Cilia jkun maħtur sostitut uffiċjal tal-verifika fil-każijiet li l-awditur tal-verifika jħoss li għandu konflitt ta’ nteress.  

Fi???  Il-Kumitat aġġorna.

